
            Gå stilt i troppa.

            Lure seg forbi den store, brunslitne flekken på det fjerde steget. Kviskre lågt inni
                  seg: – Nusen, tusen, eg er fri. Halde pusten til den første avsatsen der troppa svingar.
                  Da hadde ikkje flekken makt lenger.

            Dukke seg utanfor den farlege døra med det farlege kikholet.

            Eit auga.

            Eit stort, skinande, stirande auga som aldri blunka. Det såg og såg og såg. Natt og
                  dag. Det såg på alle som gjekk forbi.

            Hekseauga.

            Brått ein dag ville døra bli riven opp, og han kom ikkje forbi. Ei røyst ville rope:
                  Nusen, tusen, no har eg deg!

            Heksa fru Andersen ville ta han, dra han inn i entréen og stengje han inne i eit bur.
                  Eit trongt bur, og der måtte han vera til han vart ein gamal mann med kvitt hår og
                  skjegg og stav og isjias som bestefar hadde.

            Det sa Sara.

            Skunde seg opp troppa, rundt svingen. Ikkje lage ein lyd. Puste letta i andre høgda,
                  lute seg over gelendret og sjå på døra til heksa fru Andersen.

            Han måtte sjå ned kvar gong han gjekk opp, greidde aldri la vera. Av og til måtte
                  han seia noko, til og med rope. Ein gong skreik han noko tull så høgt at Karlsen i
                  andre høgda kom stormande ut og undrast kva som var i vegen.

            Han gløymde at andre kunne høyre at han skreik.

            Han var redd for Karlsen. Han hadde så ville augebryn. Dei var bustete som ein sliten
                  børste, og så hadde han slik farleg buldrande røyst.

            Ein gong hadde han trudd at Karlsen var Gud.

            Det var Sara som sa det, men mamma sa at det var nok ikkje rett.

            Ved sida av Karlsens budde dei mystiske, og dei var han redd for.

            Eit skilt på døra. Skogli stod det, men det budde ingen der. Han hadde i alle fall
                  ikkje sett nokon kome ut derifrå.

            Han visste at det stod noko like innanfor døra og lydde, med kjempestore øyro klistra
                  til døra. Noko han ikkje visste kva var. Det var berre stort og svart og farleg med
                  kjempestore flagrande øyro.

            Det var så stilt bak døra at han forstod det var nokon der.

            Mamma hadde vore nede hos Skogli ein gong. Da vart han så redd at han måtte på do.
                  Han ville fortelja henne at det var farleg å gå ned til dei mystiske, enda om dei
                  kalla seg Skogli. Men han fekk ikkje fram eit ord. Han var heilt tørr i halsen.

            Men om ei stund kom mamma opp att, og ho var ikkje det minste annleis. Ho hadde med
                  seg ei bok som ho hadde lånt av dei mystiske. Det var ei heilt vanleg bok utan mystiske
                  ting.

            Dersom han kom trygt forbi den brune flekken (han hadde alltid gjort det) og kom forbi
                  døra til heksa fru Andersen (det òg hadde han alltid gjort) og ikkje vart stansa av
                  Karlsen, måtte han gå heilt bort til døra til dei mystiske.

            Helst ville han springe forbi, men kvar gong sakna han farten i staden. Enda om han
                  var så redd at han høyrde atterljom av hjarteslaga sine i troppeoppgangen måtte han
                  gå bort til døra og legge øyret inntil.

            Og så – like før døra vart opna og øyro kom flagrande ut – sprang han så fort han
                  berre kunne opp til neste høgda. Da var han trygg, for der var døra hans.

            Mo stod det på skiltet. Tor Erik, Linda og Joakim Mo.

            Tor Erik var pappaen hans. Linda var mamma, og Joakim var han sjølv.

            Det var trygt å sjå skiltet. Da var ingenting farleg lenger, enda om Sara sa at det
                  lurte farar alle stader, så han skulle ikkje vera for trygg.

            Ved sida av dei budde Rud, og dei var hyggelege. Han var der ofte og fekk gode ting
                  å eta. Dei hadde ein liten unge som var berre nokre månader gamal, og det var så moro
                  å sjå på når han skreik. Han vart heilt raud og fekk fullt av sprekker i andletet.

            Sara var viss på at det var noko mystisk med dei om natta. Dei hadde nok laga ei hemmeleg
                  dør inn til Joakim og foreldra hans og venta berre på å stela alt dei åtte.

            Joakim hadde sett etter, men det var inga hemmeleg dør.

            Da held dei på med å lage ei, sa Sara.

            I fjerde etasje visste han ikkje kven som budde. Det gjorde ikkje noko, for der hadde
                  han aldri vore, og ikkje skulle han dit heller. For ein kan aldri vite, det seier
                  både Sara og pappa.

            Trygt utanfor døra.

            Forbode å rope i oppgangen.

            Men han vart sterk når han kom opp forbi alle farane. Han vart modig.

            Da han læste opp døra, ropa han FAR så det ljoma i oppgangen. Så skunda han seg inn
                  og let att døra før nokon fekk tid til å stikke ut hovudet og glo rasande på han.

            Døra let seg att bak han med ein sukk.

            – Pappa!

            Han trong ikkje seia far når han var inne, for der var det ingen farlege som kunne
                  høyre han.

            Ingen svara.

            Det var ikkje rart. Pappa var ofte så oppteken av tankane sine at han ikkje høyrde.

            Skuleranselen slepte han ned på golvet, enda han retteleg skulle ha bore han like
                  inn på romet sitt.

            Han sparka av seg støvlane og let dei ligge i ein haug, enda han eigenleg skulle setja
                  dei pent side om side på rista under hattehylla.

            Han sprang inn i stua og reiv rya i entréen med seg bort til dørstokken. Men det brydde
                  han seg heller ikkje om.

            Ingen i stua.

            – Pappa!

            Røysta hans var lita i det tome romet, og han skunda seg ut i entréen att.

            – Tor Erik!

            Ingen svara.

            Han såg seg rundt, og da forstod han at det ikkje var nokon heime.

            Støvsugaren stod midt på stuegolvet. Pappa hadde lova å rydde skikkeleg i dag, avdi
                  Janna og Villy skulle koma om kvelden.

            På kjøkenbenken stod oppvasken som voks og voks for kvar dag, og dei underste tallerknane
                  var fire dagar gamle.

            – No har vi ikkje meir å eta av, sa mamma i dag tidleg.

            – Jada, sa pappa, – eg skal ta oppvasken i dag.

            – Det sa du i går òg, sa mamma.

            På soveromet var ikkje gardinene dregne frå. Det lukta sur natt, og sengene var fulle
                  av rotete dyner.

            Det var mørkt på romet til Joakim òg.

            Ingen pappa. Han hadde ikkje gjort noko heile dagen.

            Joakim vart lei seg. Han hadde ynskt at pappa var heime, for han hadde lova det.

            Pappa hadde ledd og spøkt ved frukostbordet, så det måtte ha hendt noko forferdeleg
                  denne dagen, sidan han ikkje hadde fått gjort noko som helst.

            Joakim stod ute i entréen att.

            Støvlane til pappa var der. Finskorne òg. Treskorne var borte. Da hadde han ikkje
                  gått så langt.

            Frakken hekk der. Skinnjakka òg. Det var vindjakka som vanta. Den brukte han når han
                  skulle gå langt.

            Tresko og vindjakke.

            Stutt og langt.

            Det høvde ikkje.

            Joakim rynka panna. Pappa måtte ha det fælt i dag.

            Han sukka. Det var vanskeleg å ha ein pappa som var vanskeleg.

            Det gode humøret hans var heilt borte. Han hadde vore så viss på at pappa var der.
                  No syntes han ikkje det var nokon vits i å vera åleine inne.

            Han ville ut og sjå etter pappa. Men neimen om han visste kvar han skulle leite. Tresko
                  og vindjakke.

            Tresko og vindjakke.

            Heildumt.

            Joakim drog på seg støvlane att og smelte døra bak seg.

